
QISHLOQ XO‘JALIGI KORXONALARI 
FAOLIYATINI SOLIQQA TORTISH VA UNI 

HISOBINI YURITISH

Abdullayev Abdurauf
iqtisodiyot fanlari doktori, professor. 

Andijon davlat texnika instituti

Annotatsiya. Qishloq xo‘jaligi korxonalari va davlat o‘rtasidagi munosabatlarning eng muhim muammolaridan biri, bu 
soliq tizimidir. Buxgalteriya hisobi nuqtai nazaridan ushbu muammoning dolzarbligi buxgalteriya hisobida korxonalarning 
xo‘jalik faoliyati to‘g‘risidagi ma’lumotlarni mutlaq qiymati soliqqa tortish uchun asos bo‘ladigan ko‘rsatkichlar shaklida 
umumlashtirishi bilan izohlanadi. Maqolada asosiy e’tibor soliq tizimining, o‘ta og‘ir soliq bosimi haqidagi keng tarqalgan 
fikrni hisobga olgan holda qishloq xo‘jaligi korxonalarining moliyaviy-iqtisodiy holatiga ta’sirini baholashga qaratilgan.

Kalit soʻzlar: Soliq tizimi, mutlaq qiymat, soliq qonunchiligi, davlat budjeti, soliq bazasi, soliq hisobi, foyda, yer maydoni, 
suv xajmi, soliq bosimi, baholash, budjet beqarorligi.
Abstract. One of the most important problems of relations between agricultural enterprises and the state is the tax system. From 
the point of view of accounting, the relevance of this problem is explained by the fact that accounting summarizes information 
about the economic activities of enterprises in the form of indicators whose absolute value serves as the basis for taxation. 
The article focuses on assessing the impact of the tax system on the financial and economic situation of agricultural 
enterprises, taking into account the widespread opinion about the extremely heavy tax burden.

Key words: Tax system, absolute value, tax legislation, state budget, tax base, tax accounting, profit, land area, water 
volume, tax pressure, assessment, budget instability.
Аннотация. Одной из важнейших проблем взаимоотношений между сельскохозяйственными предприятиями и 
государством является налоговая система. С точки зрения бухгалтерского учета актуальность этой проблемы 
объясняется тем, что бухгалтерский учет обобщает информацию о хозяйственной деятельности предприятий в 
виде показателей, абсолютное значение которых служит основой для налогообложения. В статье рассматривается 
оценка влияния налоговой системы на финансово-экономическое положение сельскохозяйственных предприятий 
с учетом широко распространенного мнения о крайне тяжелом налоговом бремени.

Ключевые слова: Налоговая система, абсолютное значение, налоговое законодательство, государственный 
бюджет, налоговая база, налоговый учет, прибыль, площадь земель, объем воды, налоговое давление, оценка, 
нестабильность бюджета.

K I R I S H
Soliq qonunchiligining mukammal emasligi va beqarorligi, buxgalteriya hisobi va soliq qonunchiligi 

bazasining ayrim masalalarida nomuvofiqlikni mavjudligi, soliq to‘lovchilarning soliq qonunchiligini buzganlik 
uchun javobgarligi, zarur bo‘lgan shaffof ma’lumotlarning yetishmasligi-bularning barchasi boshqa shunga 
o‘xshash muammolar bilan bir qatorda har bir soliq to‘lovchi uchun noaniqlik va ishonchsizlik holatini yaratadi va 
davlatda budjet beqarorligi elementini keltirib chiqaradi. Shu bilan birga, soliq to‘lovchi va uni oluvchi qarama-
qarshi maqsadlarni: birinchisi-imkon qadar kamroq to‘lash, ikkinchisi-imkon qadar ko‘proq olish maqsadini 
ko‘zlaydilar. To‘lovchining xatti-harakatlariga soliq bazasining mavjudligi va uni minimallashtirish istagi ta’sir 
qiladi. Amaldagi soliq amaliyotini tahlil qilish orqali shuni ta’kidlash kerakki, hozirda quyidagi ko‘rsatkichlar soliq 
bazasi hisoblanadi:

-	 ishlab chiqarilgan mahsulotlarning yaratgan qo‘shimcha qiymati,
-	 qishloq xo‘jaligi bo‘lmagan faoliyatdan olingan foyda,
-	 yer maydoni,
-	 suvni boshqarish tizimlaridan olinadigan suv hajmi,
-	 avtotransport vositalarining quvvati (ot kuchi).

Buxgalteriya hisobida bunday xilma-xil soliq bazalari va soliq stavkalarining mavjudligi soliq summalarini 
hisoblash va hisobga olishning murakkabligiga olib keladi. Soliq hisobini aks ettiruvchi ko‘p sonli yozuvlar 
qishloq xo‘jaligi korxonalarida buxgalteriya hisobini yuritishni murakkablashtiradi. Binobarin, soliq solinadigan 
bazalarning ko‘pligi, soliqlarni hisoblashdagi turli xil hisob-kitoblar, summalarni schyotlarda aks ettirish uni 
soddalashtirishga to‘sqinlik qiladi.

Soliqlarning ko‘pligi, ularni hisoblashning murakkabligi va ularni ishlab chiqarish xarajatlariga kiritish 
tartibi tovar ishlab chiqaruvchilarga soliqlarning budjetga tushadigan oylik, choraklik va yillik miqdorini tezda 
aniqlashga imkon bermaydi, bu esa iqtisodiy va moliyaviy faoliyatni rejalashtirishda muayyan qiyinchiliklarni 
keltirib chiqaradi. 

Amalda qishloq xo‘jaligi korxonalari qishloq xo‘jaligidan tashqari faoliyatdan ham foyda olishlari mumkin. 
Ayniqsa o‘simlikchilikda ishning mavsumiyligi hisobga olinsa, ishlab chiqarishning pasayishi davrida qishloq 
xo‘jaligi korxonalari xodimlari boshqa faoliyat bilan ham shug‘ullanishlari mumkin. Masalan, qishloq xo‘jaligi 
sohasidagi xizmatlarda, sanoat tarmoqlarida ularga berilgan xom ashyoni qayta ishlaydigan korxonalarda. 
Ushbu faoliyatdan olingan daromadning salmog‘i ham sezilarli darajada yuqori bo‘lishi mumkin, ammo u 
korxonalarning qishloq xo‘jaligi faoliyatini rivojlantirishda inobatga olinmaydi. Binobarin, foydadan soliqqa tortish 
uchun asos sifatida foydalanish qishloq xo‘jaligi ishlab chiqarishini rivojlantirishni yetarlicha rag‘batlantirmaydi. 
Shu munosabat bilan, bizning fikrimizcha, soliq tizimini soddalashtirish maqsadida mavjud imtiyozlarni hisobga 
olgan holda, qishloq xo‘jaligi mahsulotlarini ishlab chiqarish ushbu turdagi soliqlarni to‘lashdan deyarli ozod 
qilinganligi sababli, qishloq xo‘jaligi korxonalari uchun ular qonun bilan hech qanday cheklovlarsiz bekor qilinishi 
kerak.

Yerdan foydalanish uchun to‘lov qishloq xo‘jaligida muhim ahamiyatga ega. Yer uchun to‘lov yer 
uchastkasining sifati, joylashuvi va suv ta’minotiga  qarab belgilanadigan yer solig‘i yoki ijara haqi shaklida 
taqdim etiladi. Ijaraga oluvchi ijara haqini to‘laydi, uning miqdori tomonlarning kelishuvi bilan respublika 
qonunchiligida belgilangan tartibda va chegaralarda belgilanadi.

M A V Z U G A  O I D  A D A B I Y O T L A R  S H A R H I
Yer solig‘i barcha mulkdorlar, shuningdek, mulkchilik shaklidan qat’i nazar, agar yer uchastkalarining 

unumdorligi tabaqalashtirilgan ijara haqini olishga imkon bersa qishloq xo‘jaligi yerlarining barcha yer egalari 
tomonidan to‘lanadi.

Qishloq xo‘jaligini soliqqa tortish turli mamlakatlarning ko‘plab iqtisodchilari tomonidan o‘rganilgan. Qishloq 
xo‘jaligi ishlab chiqarishida daromad olish tabiati bo‘yicha olib borilgan tadqiqotlarda ular soliq solish manbai 
yer ijarasi, obyekt esa yer maydoni bo‘lishi kerak degan xulosada sobit turadilar [5, 28 b; 6, 130 b.].

Ular rentaga «...iqtisodiyotda olingan daromadlarning alohida toifasi sifatida, tabiiy iqtisodiy evolyutsiya 
natijasida va yerga egalik institutidan mustaqil ravishda mavjud bo‘lgan hodisa sifatida» qaraydilar [9, 132 b.].

«Har qanday yer solig‘i, - deydi Rikardo, - qishloq xo‘jaligini rag‘batlantirishi mumkin emas, o‘rtacha 
soliq ishlab chiqarish o‘sishini kechiktira olmaydi va ehtimol sezilarli darajada kechiktirmaydi ham, lekin uni 
rag‘batlantira olmaydi ham» [2, 28 b.]. Bu bilan qishloq xo‘jaligiga soliq solishning har qanday tizimiga qo‘yilishi 
kerak bo‘lgan asosiy talab shakllantirilgan. Qishloq xo‘jaligiga soliq solish tizimi uning rivojlanishiga hech qanday 
to‘sqinlik qilmasligi kerak, bu talab qishloq xo‘jaligiga soliq solishning har qanday tizimi tomonidan qanchalik 
to‘liq amalga oshirilsa, u shunchalik mukammal bo‘ladi. 

Yerga egalik qilish huquqi undan foydalanish evaziga maxlum bir manfaat, foyda olish huquqidir. Ma’muriy 
buyruqbozlikka asoslangan iqtisodiyotda yagona yer egasi - davlat foydasiga ijara haqini olish asosan 
tabaqalashtirilgan sotib olish narxlari va har xil turdagi qo‘shimcha to‘lovlar mexanizmi orqali amalga oshirilgan. 
O‘tgan asr 80-yillarning oxiriga kelib, ushbu tizim mutlaqo tushunarsiz darajaga keltirildi va deyarli har bir xo‘jalik 
uchun alohida sotish narxlari belgilandi. Narxlarning oshishi bilan ayrim korxonalardagi xo‘jasizlik holatlari 
oqlandi va narxlarning pasayishi esa boshqalarni nohaq jazolanishiga asos bo‘ldi. Ishlab chiqarishda taqsimot 
ustun bo‘lgan iqtisodiyot boshi berk ko‘chaga kirdi.

Sotib olish narxlari orqali ijara haqini olishdagi adolatsizlikni bartaraf etish uchun bir qator iqtisodchilar yer 
solig‘ini joriy etishni qo‘llab-quvvatladilar [4, 10-17 b.]. Albatta «Yer solig‘i tabaqalashtirilgan sotib olish narxlariga 
nisbatan bir qator afzalliklarga ega. Ishlab chiqarish hajmi bilan bog‘liq bo‘lmagan soliq ishlab chiqarishni 
oqilona joylashtirish va ixtisoslashtirishga yordam beradi. Yer solig‘i joriy etilishi bilan eng yaxshi, o‘rtacha 
va eng yomon ishlab chiqarish sharoitlariga ega xo‘jaliklar tomonidan bir xil hajm va sifatdagi mahsulotlarni 
sotishdan olinadigan daromad farqi bartaraf etiladi. Yer solig‘i tabaqalashtirilgan narxlarga qaraganda ko‘proq 
ishlab chiqarishning iqtisodiy sharoitlarini tenglashtirishga yordam beradi, chunki u farqlarni to‘liq hisobga oladi 
va har bir ishlab chiqaruvchi uchun alohida stavka bo‘yicha belgilanishi mumkin» [4, 10-17 b; 7, 120 b.].

Ushbu maqolaga oid muammolarni tadqiqot qilish davomida nazariy tahlil, induktsiya, deduktsiya, tizimli 

yondashuv, abstrakt va mantiqiy fikrlash, monografik kuzatuv, ma’lumotlarni taqdimoti usullaridan, shuningdek 
analiz, sintez, guruhlash va taqqoslash usullaridan ham foydalanildi.

T A H L I L  V A  N A T I J A L A R
O‘z mohiyatiga ko‘ra qishloq xo‘jaligi ishlab chiqarishidan olinadigan renta to‘lovlarini olib qo‘yishni nazarda 

tutadigan yer solig‘iga ham ba’zi iqtisodchilar tomonidan e’tirozlar bildirilmoqda. Ular ushbu soliqning asosiy 
kamchiligini ijara to‘lovlarini hisoblash usulida faqat differensial  renta 1 (yer va joylashuv sifatidagi farqlar) 
hisobga olinishi va differensial  renta 2 (kapital xarajatlar samaradorligidagi farqlar) hisobga olinmasligidadir, 
deb hisoblaydilar [2, 30 b.].

Yer solig‘i miqdori mulkdorlar, yer egalari, yerdan foydalanuvchilarning iqtisodiy faoliyati natijalariga bevosita 
bog‘liq bo‘lmagan holda har bir yil uchun yer maydoni birligiga mutanosib ravishda barqaror to‘lovlar shaklida 
belgilanadi. Yer solig‘i to‘lovchilari-bu tashkiliy-huquqiy va mulkchilik shakllaridan qat’i nazar, barcha qishloq 
xo‘jaligi korxonalari hisoblanadi. Yuridik shaxslar tomonidan qishloq xo‘jaligi ishlab chiqarishi va yordamchi 
dehqonchilik uchun berilgan qishloq xo‘jaligi yerlari, o‘rmon fondi yerlari, shuningdek xo‘jalik faoliyati uchun 
foydalaniladigan suv fondi yerlari soliq solish ob’yektlari hisoblanadi. Ijaraga berilgan yerlar uchun ijara haqi 
olinadi.

«Yer solig‘i» ni joriy etishdan maqsad yerlardan oqilona foydalanish, uni muhofaza qilish, yangi yerlarni 
o‘zlashtirishni rag‘batlantirish, tuproq unumdorligini oshirish, har xil sifatli yerlarni boshqarish uchun ijtimoiy-
iqtisodiy sharoitlarni tenglashtirish, aholi punktlarida infratuzilmani rivojlantirishni ta’minlash va ushbu tadbirlarni 
moliyalashtirish uchun maxsus fondlarni shakllantirishdan iboratdir.

Yer solig‘i miqdori yerning kadastr hujjatlariga muvofiq yer uchastkasining maydoni, joylashuvi va sifatiga 
qarab aniqlanadigan bazaviy stavkalarga muvofiq belgilanadi. Haydaladigan yerlarning xar 1 gektariga 
solinadigan o‘rtacha soliq miqdori viloyatlar va tumanlarning yer sinflari bo‘yicha farqlanadi. Yer solig‘i stavkalari 
barcha turdagi (o‘rmon fondi tarkibidagi qishloq xo‘jaligi va qishloq xo‘jaligiga oid bo‘lmagan) yerlar uchun 
belgilanadi.

Unumdorlik darajalariga ko‘ra, (yer turidan va haqiqiy foydalanish darajasidan qat’i nazar) kadastr tomonidan 
baholangan barcha yerlar soliqqa tortiladi. Qishloq xo‘jaligi yerlariga solinadigan yer solig‘i yer maydonlari yoki 
haydaladigan yerlarning guruhlari (ko‘p yillik o‘simlik, pichanzorlar va yaylovlar) uchun yer solig‘i stavkasiga 
asosan belgilanadi. 

Yer solig‘i va ijara haqi yer uchastkasiga bo‘lgan mulk huquqi, egalik qilish yoki undan foydalanish huquqini 
tasdiqlovchi hujjat yoki ularning o‘rnini bosuvchi hujjatlar asosida belgilanadi va har bir yer uchastkasi uchun 
alohida hisoblanadi. Yer solig‘i yer uchastkasi berilgan oydan keyingi oydan boshlab hisoblanadi. U har bir yer 
uchastkasi uchun alohida, uy-joy fondi egallagan yerlar uchun esa har bir xonadon uchun alohida hisoblanadi.

Yuridik shaxslar hisoblangan yer solig‘ini hisoblangan summasini har oyda teng ulushlarda:
-	 asosiy faoliyat bilan bog‘liq bo‘lgan yerlar uchun – mahsulot tannarxiga va muomala xarajatlariga;
-	 asosiy faoliyat bilan bog‘liq bo‘lmagan yerlar uchun - tegishli moliyalashtirish manbalariga olib boradilar.
Bir tomondan, yerdan foydalanish uchun haddan tashqari yuqori to‘lovlar zaif dehqon xo‘jaliklariga og‘ir 

yuk bo‘lib, ularning rivojlanishiga to‘sqinlik qiladi. Boshqa tomondan, faqat yetarlicha yuqori yer solig‘i stavkalari 
(yerdan oqilona foydalanilganda muhim iqtisodiy sanktsiyalar bilan birgalikda) dehqonning yer samaradorligini 
oshirish istagi bilan talab va taklifning regulyatoriga aylanishi mumkin.

Bugungi kunda iqtisodchilar o‘rtasida differensial  renta miqdori to‘g‘risida yakdillik mavjud emas. Ba’zilarning 
fikricha, «agar uning bari olib qo‘yilsa, yer egasi tuproq unumdorligini oshirish uchun rag‘batni yo‘qotadi va 
uning iqtisodiy manfaatlari kamsitiladi [5, 28 b.]. Bizningcha, differensial renta – olingan qo‘shimcha daromad 
bo‘lsa, uning miqdori daromad solig‘i stavkasini oshmasligi kerak.

Boshqalarga ko‘ra, ish haqi miqdori yer uchastkalarining ob’yektiv ishlab chiqarish xususiyatlariga mos 
bo‘lishi kerak va mehnat miqdori va sifatiga qarab o‘zgarmasligi kerak [5, 28 b.]. Ishlab chiqarish intensivligini 
oshirish orqali mahsulot hajmini ko‘paytirish yer solig‘i yoki ijara haqi miqdorini oshirmasligi kerak. Shuning 
uchun ba’zi iqtisodchilarning yer solig‘ini daromad solig‘i tarkibiga kiritish haqidagi takliflari mutlaqo noto‘g‘ri. 
Bizning nuqtai nazarimizdan, yer uchun to‘lovlarini hisoblash uchun asos, undan olingan daromad emas, balki 
yer uchastkasining kadastr bahosi bo‘lishi kerak.

«Kadastr» so‘zi «ro‘yxat», soliqqa tortish uchun mol-mulkni inventarizatsiya qilish degan ma’noni anglatuvchi 
lotin so‘zidan kelib chiqqan. Hozirgi vaqtda bu tushuncha yer munosabatlarini tartibga solish,  yerdan oqilona 
foydalanish va muhofaza qilishni tashkil etish uchun zarur bo‘lgan yerlarning miqdori, sifati, joylashuvi va toifalari 
bo‘yicha taqsimlanishi, xalq xo‘jaligi tarmoqlari, xo‘jaliklar va yerdan foydalanuvchilar to‘g‘risidagi ma’lumotlar 

to‘plamini o‘z ichiga oladi. U yerning huquqiy maqomi, unumdorlik holati va texnologik xususiyatlari, iqtisodiy 
salohiyati va quvvati va xalq xo‘jaligi ahamiyati to‘g‘risidagi ma’lumotlar bloklaridan iborat.

Ba’zi iqtisodchilarning fikriga ko‘ra, qishloq xo‘jaligi korxonalaridan faqat bitta yer solig‘ini undirish davlat 
budjetiga daromadlarni sezilarli darajada kamaytiradi, chunki qishloq xo‘jaligi mahsulotlarining ayrim turlari juda 
rentabelli [1, 248 b.]. Qishloq xo‘jaligiga oid bo‘lmagan faoliyatdan olinadigan daromadlarni alohida soliqqa 
tortish, ularning fikriga ko‘ra, iqtisodiyotda yordamchi korxonalar va tadbirkorlikni rivojlanishiga to‘sqinlik qiladi. 
Shuning uchun ular yer va daromad solig‘ini o‘z ichiga olgan ikki kanalli tizimni saqlashni taklif qilmoqdalar (8, 
126 b.).

Qishloq xo‘jaligi korxonalarining budjet va budjetdan tashqari fondlar o‘rtasidagi soliqlarni to‘lash bo‘yicha 
amaldagi munosabatlar tizimini ko‘rib chiqib, biz bu mukammal emas va qishloq xo‘jaligi ishlab chiqarishini 
rivojlantirishni rag‘batlantirmaydi deb hisoblaymiz. Soliq solinadigan baza asosan mehnat natijasi qiymatlaridir. 
Soliqlar uchun katta imtiyozlar dehqonni soliq miqdorini kamaytirish uchun o‘z tadbirkorlik faoliyatini 
soxtalashtirishga majbur qiladi. Shuning uchun biz qishloq xo‘jaligida yagona yer solig‘ini joriy yetish tarafdori 
bo‘lgan iqtisodchilar qarashlarini qo‘llab quvvatlaymiz.

«Qishloq xo‘jaligi-bu yer ishlab chiqarishning asosiy vositasi bo‘lgan o‘ziga xos tarmoqdir. Shu munosabat 
bilan, biz qishloq xo‘jaligi korxonalaridan yagona yer solig‘i olinishi kerak, deb hisoblaymiz va soliq bazasi 
bir qator Yevropa mamlakatlarida qo‘llanilganidek, differensial renta bo‘lishi kerak. Bu borada boshqa barcha 
soliqlar bekor qilinishi mumkin. Savolning bunday qo‘yilishining mantig‘i shundan iboratki, qishloq xo‘jaligi 
korxonalarini zamonaviy soliqqa tortish tizimi daromadlarni hisoblash va uni soliqqa tortishni turli xil asoslarini: 
ish haqi fondi, daromad, foyda va boshqalarni nazarda tutadi. Tovar ishlab chiqaruvchilar uchun qaysi bazadan 
soliqlarni hisoblash va to‘lashning ahamiyati yo‘q. Uning uchun yerdan foydalanish samarasi hisobidan davlatga 
qancha berishi muhim. Hech bo‘lmaganda bir xil miqdordagi yagona soliq iqtisodiy nuqtai nazardan tushunarli, 
mantiqiyroqdir» [1, 249 b.].

X U L O S A  V A  T A K L I F L A R
Shunday qilib, soliqqa tortish tizimining nazariyasi va amaliyotini ko‘rib chiqib, biz qishloq xo‘jaligida soliqqa 

tortish bazasi sifatida ishlab chiqarish natijalarini ko‘rsatkichlari (foyda) emas, balki ishlab chiqarish omillari – 
olinishi kerak deb hisoblaymiz. Zero, qishloq xo‘jaligining o‘ziga xos xususiyati ishlab chiqarish faoliyatida yer 
kabi resursdan foydalanish bo‘lib, u o‘zining sifati, unumdorligi va joylashuvi orqali ishlab chiqarish natijalariga 
ta’sir qiladi. Bu xo‘jaliklarga joriy yildagi moliyaviy ahvoldan qat’i nazar, budjetga to‘lanadigan to‘lovlar miqdorini 
aniq belgilash imkonini beradi, shuningdek, u mavjud yer resurslaridan foydalanish samaradorligini oshiradi. Shu 
bilan birga, buxgalteriya hisobi fiskal funktsiyasini yo‘qotadi, chunki dehqon uchun iqtisodiy faoliyat natijalarini 
yashirishga hojat qolmaydi. Buxgalteriya hisobi xo‘jalikning zaif tomonlarini aniqlashda va boshqaruvni 
takomillashtirish orqali eng katta daromad olishda dehqonning yordamchisiga aylanadi. Shu munosabat 
bilan soliq to‘lovlarining to‘liqligini ta’minlashda yashirin foydani aniqlash bo‘yicha soliq organlarining ishi 
soddalashtiriladi. Bizningcha, soliq solish manbai sifatida yer rentasi va ob’yekt sifatida-yer maydoni korxona 
faoliyati natijalarini soliqqa tortishdan ko‘ra progressivdir.

Yagona yer solig‘ini joriy etish orqali qishloq xo‘jaligida soliq munosabatlarini hisobga olish soddalashtiriladi, 
chunki faqat ikkita buxgalteriya yozuvini kiritish kerak bo‘ladi: yer solig‘ini hisoblash uchun  «asosiy ishlab 
chiqarish» schyotining debeti, «budjet bilan hisob-kitoblar» schyotining krediti, yer solig‘i summalarini to‘lash 
uchun esa «budjet bilan hisob-kitoblar» schyotining debeti, «joriy hisob» schyotning krediti.

Soliq solishning uni to‘lovchilar faoliyati natijalariga bog‘liq bo‘lmagan asosiy afzalliklari shundaki, u soliq 
to‘lashdan bo‘yin tovlashni oldini oladi, mavjud resurslardan samarali foydalanishni va korxonalarning foydali 
ishlashini rag‘batlantiradi. 

Binobarin, soliq tizimi quyidagi sabablarga ko‘ra, faqat yer solig‘ini yig‘ish bilan qishloq xo‘jaligi uchun 
samaraliroq bo‘ladi. Birinchidan, yagona yer solig‘ini to‘lash orqali qishloq xo‘jaligi ishlab chiqaruvchilari o‘zlarining 
moliyaviy manfaatdorligini tahmin qilishlari mumkin. Ushbu soliqqa tortish tizimi yer egalari va ijarachilarni 
yerning maqbul hajmiga ega bo‘lishga va undan samarali foydalanishga undaydi. Boshqa tomondan, yerdan 
samarali foydalanish uning egalarini tuproq unumdorligini oshirishga undaydi, bu esa pirovardida faoliyat 
iqtisodiy samaradorligini oshirishga yordam beradi.

Umuman olganda, yerdan foydalanganlik uchun haq to‘lash va shu asosda yangi soliq mexanizmini 
yaratish bozor munosabatlarini shakllantirish va iqtisodiyotni raqamlashtirish bosqichida juda dolzarb vazifaga 
aylanib bormoqda, uni hal qilish orqali esa qishloq ishlab chiqaruvchilari iqtisodiyotini barqarorlashtirishdagi 
muhim rolini yanada oshirish mumkin.

Natijada yer solig‘i hisobidan har bir hududda yer tuzish, yer kadastrini yuritish, yerlarni muhofaza qilish va 
unumdorligini oshirish, yangi sug‘oriladigan yerlarni o‘zlashtirish, shuningdek, hududni muhandislik va ijtimoiy 
qayta qurish bo‘yicha o‘ta zarur chora-tadbirlar amalga oshirish imkoniyatlari kengayadi.

